
Bugungi kunda Oʻzbekistonning jahon hamjamiyatiga integratsiyalashib borishida uning 

xalqaro imidjini yuksaltirish, ushbu jarayonda milliy turizmni rivojlantirish masalasiga katta 

eʼtibor qaratilmoqda. Milliy turizmning rivojlantirilishida esa ekologik turizm muhim ahamiyat 

kasb etmoqda.  

Jahonda har bir xalq va millatning oʻz imidji va obrazi mavjud boʻlib, oʻzbek xalqini 

tasvirlaganda uning tabiatni sevishi, mehnatkashligi, mehmondoʻstligi, donishmandligi, 

bolalarni yaxshi koʻrishi kabi jihatlariga eʼtibor qaratiladi.  

Mamlakat va xalqning xalqaro maydondagi imidji va obrazini shakllantirishda 

mamlakatga kelib-ketuvchilar, turistlarning munosabati muhim ahamiyat kasb etadi.  

Oʻzbekistonning xalqaro maydondagi imidjini shakllantirishda ommaviy axborot 

vositalarining tutgan oʻrni va ahamiyati oshib bormoqda. Oʻzbekistonda elektron nashrlar, 

yangi-yangi veb-saytlar, bloglar, ijtimoiy tarmoqlardagi saytlar kengayib, mamlakatning 

xalqaro imidjini shakllantirishga yordam bermoqda. Ijtimoiy tarmoqlar, ommaviy axborot 

vositalarida Oʻzbekistonning ekologik turizm sohasidagi imkoniyatlarini targʻib-tashviq qilish 

masalasiga katta eʼtibor qaratilmoqda.  

Ekologik turizmning asosiy obyekti boʻlgan tabiatni himoya qilish va atrof-muhitni 

muhofaza qilish bugungi kunda eng dolzarb masalalardan biriga aylandi. Bugungi kunda 

ekologik turizm Oʻzbekistonda milliy turizmning bir qator turlari bilan oʻzaro bogʻliq ravishda 

rivojlanib, bunday turizm turlariga rekreatsion turizm, sogʻlomlashtiruvchi, dam olish turizmi, 

ekskursion turizm, sarguzashtli turizm, ekzotika turizmi, ekstremal turizm va boshqalar 

taalluqlidir. Bunday turizm turlariga Oʻzbekistondagi ichki turizmdan tashqari tashqi, xorijiy 

mamlakatlardan keladigan turistlarning ham qiziqishi yuqoridir.  

Prezident Shavkat Mirziyoyev taʼkidlab oʻtganidek, “Oʻzbekiston turizm sohasida ulkan 

salohiyatga ega boʻlgan davlat hisoblanadi. Yurtimizda 7 ming 300 dan ortiq madaniy meros 

obyektlari mavjud va ularning aksariyati YUNESKO roʻyxatiga kiritilgan. Shu bilan birga, 

mamlakatimizning betakror tabiati, goʻzal dam olish zonalari imkoniyatlaridan foydalanib, 

yangi turistik yoʻnalishlar ochish mumkin. Bu sohaga jahon brendlarini faol jalb etgan holda, 

biz ziyorat turizmi, ekologik, maʼrifiy, etnografik, gastronomik, turizm va bu sohaning boshqa 

tarmoqlarini rivojlantirishga alohida eʼtibor qaratishimiz zarur. Bu borada davlat-xususiy 

sheriklik munosabatlarini qoʻllash sohani taraqqiy ettirishda keng imkoniyatlar ochishini 

hisobga olishimiz lozim”[1]. 

Bugungi kunda xalqaro maydonda Oʻzbekistonning turizm sohasiga katta eʼtibor 

qaratayotgan, tashqi va ichki turizmni rivojlantirish masalasiga davlat siyosati darajasida 

munosabati shakllanayotgan mamlakat sifatidagi imidji yaratilib, ushbu jarayonda ekologik 

turizm masalasiga ham eʼtibor kuchaytirilmoqda.  

Oʻzbekistonda ekologik turizmni rivojlantirishda, ekologik turizm klasterlarini tashkil 

etishda turizmning boshqa turlarini ekologik turizm bilan oʻzaro bogʻliq ravishda tashkil etish 

muhim ahamiyatga ega boʻlmoqda. Ushbu yoʻnalishda Jizzax viloyatining Baxmal va Zomin 

tumanlarida tashkil etilayotgan turizm klaster loyihalariga katta eʼtibor qaratilmoqda. 

Oʻzbekiston mintaqalarida turistik klasterlarning shakllantirilishi turistik resurslardan toʻliq 

foydalanish zamirida yangi turistik firmalar ochilishiga va mavjudlarining ishini yanada 

faollashtirishga turtki beradi va yangi turdagi turistik mahsulotlarning yaratilishiga asos 

boʻladi[2]. 

Ekologik turizmni tashkil etishda turistik klasterlar muhim ahamiyatga ega boʻlib, 

“Klaster” bir-biri bilan uzviy bogʻlangan, hamda raqobatbardoshligining oʻsishiga oʻzaro 

koʻmaklashuvchi tashkilotlar uyushmasidir. “Klaster” ingliz tilida “bir shingil”, “toʻp”, “toʻplam” 

degan maʼnolarni bildiradi. “Klaster” tushunchasini birinchi boʻlib, fanga Garvard biznes 

maktabi professori Maykl Porter kiritgan boʻlib, Porterning fikriga koʻra, “klaster – bu bir-biri 

bilan raqobatlashuvchi, lekin shu bilan birga butun klasterning raqobatbardoshligini taʼminlash 

maqsadida oʻzaro hamkorlikda faoliyat yurituvchi, geografik jihatdan yaqin joylashgan 

tashkilotlarning oʻzaro bogʻlangan guruhlari, ular faoliyatiga ixtisoslashgan xizmat koʻrsatish 

tashkilotlari, jihozlar etkazib beruvchi tashkilotlar, ularga hamroh tarmoq tashkilotlari, 

shuningdek ularning faoliyati bilan bogʻliq turli soha tashkilotlari (ilmiy-tadqiqot institutlari, 

Oliy oʻquv yurtlari, standartlashtirish boʻyicha agentliklar, savdo uyushmalari va h.k.) va 

boshqa bir qator tashkilotlar guruhidir”[3].  

Oʻzbekiston xorijiy turistlarga ekoturistik obyektlarni taklif qilish sohasida katta 

imkoniyatlarga egadir. 2018 yil 29-30 avgust kunlari Jizzax viloyatida Xalqaro investitsion 

forum tashkil etilib, ushbu investitsion forumda Baxmal va Zomin tumanlarida turizm sohasi 

boʻyicha klaster loyihasini amalga oshirish istiqbollari muhokama qilindi. Jizzax viloyatining 

Baxmal va Zomin tumanlarida tashkil etilayotgan turizm klasteri konsepsiyasiga koʻra ushbu 

loyiha 3 bosqichga ajratilib, 1-bosqich — ekoturizm, 2-bosqich – agroturizm va 3-bosqich – 

etnik turizmdan iboratdir. Loyihani amalga oshirish uchun Beijing Jiufang Grang Move 

Transportation Equipment Co. Ltd kompaniyasi hamda DSKD birlashmasi bilan memorandum 

imzolanib, memorandumga koʻra avvalo Toshkent, Samarqand viloyatlari va Toshkent 

shahrida temir yoʻl infratuzilmasining yaxshilanishi rejalashtirilgan. Ushbu ekoturistik klaster 

hududi 3 qismga boʻlinib, 1-chi, Markaziy ekoturistik hudud – Baxmal-Zomin tumanlarining 

qoʻriqxona va milliy bogʻ, oʻrmon xoʻjaligi hududlaridagi dengiz sathidan 2500 metr balandlikda 

boʻlgan togʻli hududlardan 2 ming gektar maydonni egallaydi. Markaziy ekoturistik hududda 

asosan turistik koʻngilochar mashgʻulotlarda ishtirok etish, togʻ ekosoʻqmoqlarida sayr va 

yengil qurilmalarda tabiatda sayr qilish, deltaplan, parashyut sporti, alpinizm kabilar kiradi. 

Ushbu hududlarda togʻ archazor oʻrmonlari mavjud boʻlib, burgut, kalxat, lochin, kaklik kabi 

qushlar, ayiq, arxar, boʻri, toʻngʻiz kabi yovvoyi hayvonlar bor. 2-chi, Oʻrta agroturistik hudud – 

Baxmal, Zomin tumanlarining qoʻriqxona va milliy bogʻ, oʻrmon hududlaridan dengiz sathidan 

2000 metr balandlikda boʻlgan togʻli hududlardan taxminan 5 ming gektardan ortiq maydonni 

qamrab olgan boʻlib, ushbu hududda asalarichilik, pista, bodom, yongʻoq va turli meva-

chevalarni yetishtirish imkoniyati mavjuddir. Ushbu hududlarda tuya, yilqi va boshqa 

hayvonlarni boqish va koʻpaytirish imkoniyati bor. 3-chi, Chekka etnoturistik hudud – Baxmal, 

Zomin tumanlarining dengiz sathidan 1000-1500 metr balandlikda boʻlgan togʻli hududlardagi 

aholi punktlarini qamrab olib, bu hududlarda kvadratsiklda, ot, tuya, eshak kabi hayvonlarda 

sayohatlar uyushtirish, alpinizmni rivojlantirish imkoniyatlari mavjud. Zomin – Baxmal turistik 

klasteri tashkil etiladigan hududda qizil kitobga kiritilgan 27 xil noyob oʻsimlik turi, 13 xil 

noyob qushlar uchraydi. Zomin davlat milliy bogʻi – 24100 gektar, Zomin davlat togʻ-oʻrmon 

qoʻriqxonasi – 26400 gektar, Baxmal oʻrmon xoʻjaligi – 68428 gektar, Zomin oʻrmon xoʻjaligi – 

22892 gektardan iborat boʻlib, ushbu hududlarga tegishli boʻlgan 30 ta ekoturistik marshrutlar 

mavjuddir. Baxmal-Zomin ekoturistik hududining 142968 gektari oʻrmon bilan qoplangan 

boʻlib, bu yerda 1119 ta yuksak oʻsimliklar, 130 tur qushlar va yirik hayvonlar hamda 286 

turdagi hasharotlar mavjud boʻlib, ushbu hududlarda quyidagi ekoturistik infrastrukturani 

shakllantirish imkoniyatlari mavjuddir. 

Birinchidan, Markaziy ekoturistik hududda zarur shart-sharoitlarni yaratib oʻq otish 

sporti (ov turizmi) uchun zarur boʻlgan imkoniyatlarni yaratish mumkin. Bunda qush va 

hayvonlarni koʻpaytirish masalasiga ham eʼtibor qaratiladi. 

Ikkinchidan, Oʻrta agroturistik hududda — milliy oʻtov oromgohlari tashkil etish, 

dorivor giyohlarni yetishtirish, yigʻish, saqlash va sharbatlar tayyorlash (fito turizm), 

shifobaxsh buloqlar, archa oʻrmonzorlarida davolash turizmi muolajalarini olib borish mumkin 

boʻladi. Ushbu hududda noyob qushlarni saqlovchi va koʻpaytiruvchi, noyob hayvonlarni 

saqlovchi va koʻpaytiruvchi buyurtmaxonalar, agroturistik markazlar tashkil etiladi. Milliy 

sport oʻyinlaridan koʻpkari maydonchasi tashkil etilib, sayyohlarga koʻpkari oʻyinini tomosha 

qilish imkoniyati yaratiladi. Shu bilan birgalikda sportchilarni tayyorlovchi maxsus sport 

kompleksi qurilib, turistlar uchun ham ushbu kompleksdan foydalanish sharoiti yaratiladi.  

Uchinchidan, Etnoturistik hududda qishloq hunarmandlari bilan tanishish va ularning 

ish jarayonida ishtirok etish imkoniyati yaratiladi. Havo sharlari, deltaplanda uchish va 

parashyutda sakrash uchun imkoniyatlar tashkil etiladi. Toʻy-marakalar va boshqa urf-

odatlarni tomosha qilish va ularda ishtirok etish sharoiti vujudga keltiriladi. Baxmal va Zomin 

qishloqlarini bogʻlovchi togʻ soʻqmoqlari boʻylab piyoda, ot va eshakda sayr qilish, ot va tuya 

suti, qimiz va qimron ichish imkoniyatlari yaratiladi. Sayyohlar uchun qishloqlarda joylashgan 

buloqlar, sharsharalar, gʻorlar, ziyoratgoh va qadamjolar, gʻaroyib toshlar, koʻp yillik daraxtlar 

va boshqa turistik obyektlarni koʻrish sharoiti vujudga keltiriladi. Sayyohlar uchun milliy 

taomlarni (tandir goʻshti, goʻja, kabob va hokazolar) tayyorlash jarayonlarini koʻrish va oʻzi 

ishtirok etishi uchun sharoitlar yaratiladi. Sayyohlar uchun tabiatda, joylashtirish vositalari, 

palatkalarda dam olish uchun zarur shart-sharoitlar vujudga keltiriladi. Shu bilan birgalikda 

ushbu hududlarda mavjud boʻlgan arxeologik yodgorliklarni koʻrish, ularni oʻrganish 

jarayonlarida ishtirok etish (arxeologik turizm) imkoniyati yaratiladi. Baxmal va Zomin 

etnoturistik hududida, qishloq soʻqmoqlari va yoʻllari boʻylab sayyohlar uchun veloturlar 

tashkil qilish ham yaxshi samara beradi[4].        

Bugungi kunda Oʻzbekistonda ekologik turizm resurslari salohiyatini boshqarish va 

rivojlantirishning eng asosiy sharti va muammosi uni muhofaza etiladigan tabiiy hududlarga 

boʻlib, ularni asrab hamda muhofaza qilishga asoslanib rivojlantirishdan iborat. Oʻzbekistonda 

muhofaza etiladigan tabiiy hududlar oʻzining landshafti, flora va faunasining turli-tumanligi 

bilan ajralib turadi. Ekologik turizm tabiiy va madaniy landshaftlar bilan bogʻliq ravishda tabiat 

qoʻynida sayohat qilish va faol dam olish bilan bogʻliqdir. Ekologik turizm sayyohlarni qiziqarli 

tabiat obyektlari, manzaralari bilan tanishishga yoʻnaltiradi. Shu bilan birgalikda tabiatni asrab-

avaylash, tabiat muhofazasini tashkil qilish ham ekologik turizmga bogʻliq ravishda tashkil 

qilinadi. Ekologik turizmni rivojlantirish Oʻzbekistonga koʻp sonli sayyohlarni jalb qilib, tegishli 

daromad olish, aholini ish bilan taʼminlash, daromadning maʼlum qismini tabiatni asrab-

avaylashga va tabiat boyliklarini yanada koʻpaytirishga sarflash imkoniyatini beradi.  

Oʻzbekiston Respublikasi Prezidenti Shavkat Mirziyoyevning “2022-2026 yillarga 

moʻljallangan Yangi Oʻzbekistonning taraqqiyot strategiyasi toʻgʻrisida”gi PF-60 son Farmoniga 

1-ilovada 35-maqsad: “Oʻzbekiston boʻylab sayohat qiling” dasturi doirasida mahalliy sayyohlar 

sonini 12 million nafardan oshirish hamda respublikaga tashrif buyuradigan xorijiy turistlar 

sonini 9 million nafarga etkazish”[5]dan iborat deb belgilandi. Shu bilan birgalikda turizm va 

madaniy meros obyektlari infratuzilmasini rivojlantirish hamda 8 mingdan ortiq madaniy 

meros obyektlaridan samarali foydalanish boʻyicha davlat dasturini qabul qilish koʻrsatildi. 

Samarqandni “Turizm darvozasi”ga aylantirish orqali kelgusi besh yilda turizm 

xizmatlari hajmini kamida 10 baravarga oshirish rejalashtirildi. Prezident Shavkat 

Mirziyoyevning 2022 yil 20 dekabrdagi Oliy Majlis va Oʻzbekiston xalqiga Murojaatnomasida 

ham ushbu masalaga toʻxtalib oʻtilib, “Samarqand shahri dunyo taniydigan megapolisga, 

xalqaro turizm va biznes markaziga aylanmoqda”[6], deb taʼkidlandi.  

Yaponiyaning “The Japan Times” gazetasida chop etilgan “Milliy siyosat va savdo 

munosabatlari barqaror rivojlanmoqda” deb nomlangan maqolada Oʻzbekistonda turizm 

rivojlanishi va uning ekoturistik imkoniyatlari toʻgʻrisida ham maʼlumot berilgan boʻlib, 

“Oʻzbekiston ulkan turizm salohiyati va gʻoyat boy madaniy-tarixiy merosga ega, — deyiladi 

ushbu maqolada, — Bu zaminda purviqor togʻlar bilan oʻralgan vodiylar va jazirama sahrolar, 

qadimiy meʼmoriy obidalari bilan mashhur tarixiy majmualar va zamonaviy megapolislar ajib 

bir tarzda uygʻunlashib ketgan. Oʻzbekistonda 11 ta milliy tabiiy bogʻlar va davlat 

qoʻriqxonalari, 12 ta maxsus qoʻriqxona, 106 ta muzey, 37 ta teatr, 187 ta madaniyat va istirohat 

bogʻi mavjud. ...2018 yilda oʻzbek milliy taomlari “National Geographic” jurnalining 

“Gastronomik turizm” nominatsiyasida birinchi oʻrinni egalladi, Oʻzbekiston koʻplab xorijiy 

nashrlar, jumladan, “The New York Times”, “The Guardian”, “Lovely Planet” tomonidan sayohat 

uchun eng jozibador va qiziqarli yoʻnalish sifatida eʼtirof etilmoqda”[7]. 

Oʻzbekistonda milliy turizmni rivojlantirish jarayonida mamlakatning turizm sohasidagi 

imidjini sifat jihatidan yuksaltirish, unga ijobiy taʼsir koʻrsatish mexanizmlarini yanada 

takomillashtirish masalasiga katta eʼtibor qaratilmoqda. Xorijiy va milliy ommaviy axborot 

vositalarida Oʻzbekistonning yangi qiyofasi, uning obrazi, turizmni rivojlantirish sohasidagi 

imkoniyatlari, imidjini shakllantirishga qaratilgan xilma-xil maqola, sharh, suhbat va boshqa 

matbuot maʼlumotlari eʼlon qilinmoqda. Ushbu maʼlumotlar Oʻzbekistonda milliy turizmning 

ijtimoiy-siyosiy, maʼnaviy-maʼrifiy, milliy-psixologik imidjining yuksalishiga xizmat qiladi. 

Mamlakatimizga kelayotgan turistlarning Oʻzbekiston haqida bildirgan ijobiy fikrlari, ijtimoiy 

tarmoqlarga yuklagan maʼlumotlari yurtimizga keladigan turistlar sonining yanada 

koʻpayishiga olib keladi. Shuning uchun ommaviy axborot vositalari, ijtimoiy tarmoqlarda 

Oʻzbekistonning turizm sohasidagi imkoniyatlari targʻibotini kuchaytirish muhim ahamiyat 

kasb etadi. 

Oʻzbekistonning xalqaro imidjini yuksaltirish, uning turizm sohasidagi imkoniyatlarini 

targʻib qilish jarayonida axborot agentliklari muhim rol oʻynaydi. Shuning uchun 

Oʻzbekistonning   milliy turizmini targʻib-tashviq qilishda axborot agentliklari, ommaviy 

axborot vositalari, internet saytlaridan foydalanish masalasiga katta eʼtibor qaratilmoqda. Shu 

bilan birgalikda Oʻzbekistonning xalqaro maydondagi imidjini yuksaltirishda, mamlakatimizga 

chet ellardan kelayotgan sayyohlar oqimini kengaytirishda Oʻzbekistonning chet ellardagi 

elchixonalariga ham katta vazifalar yuklatilmoqda.  

Oʻzbekistonga kelayotgan sayyohlar oqimini kengaytirish boʻyicha elchixonalarimiz 

ham faol va tizimli ish olib borishi lozim, — deydi Prezident Shavkat Mirziyoyev, — Shuni 

alohida taʼkidlash joizki, xorijiy turistlarni mamlakatimizga jalb etish yuzasidan 

elchilarimizning Turizmni rivojlantirish boʻyicha davlat qoʻmitasi va Savdo-sanoat palatasi 

bilan birgalikda tizimli ravishda qattiq ishlashi talab qilinadi[8]. 

Jahondagi yetakchi axborot agentliklari bilan hamkorlikni rivojlantirish, 

Oʻzbekistonning turizm sohasidagi imkoniyatlari tashviqotida ulardan unumli foydalanish 

mamlakatimizning turizm sohasidagi imidji yuksalishiga olib keladi. Oʻzbekistonda milliy 

turizmni rivojlantirish sohasida amalga oshirilayotgan ishlar, Oʻzbekistonning boy ekoturistik 

imkoniyatlari toʻgʻrisida maʼlumot beruvchi sifatli media kontentlarni tayyorlash, ularni 

mavjud barcha kommunikatsiya kanallari orqali jahon auditoriyasiga muntazam tarqatish 

yaxshi samara beradi. Ana shu maqsadda Oʻzbekiston imidjini jahon maydonida ilgari surishni 

nazarda tutuvchi ekoturizmni rivojlantirish boʻyicha chora-tadbirlar majmuini tayyorlash va 

amalga oshirish, Oʻzbekiston Respublikasining xorijdagi diplomatik vakolatxonalari uchun 

mamlakatimizning ekoturizm sohasidagi sayyohlik salohiyatiga oid yuqori sifatli foto, video va 

bosma materiallarni muntazam tayyorlash va etkazib berish masalasiga ham bugungi kunda 

katta eʼtibor qaratilmoqda. Oʻzbekistonning ekoturistik imkoniyatlari targʻib qilingan kitoblar, 

maʼlumotnomalar va qoʻllanmalarni xorijda nashr etish masalasiga ham eʼtiborni kuchaytirish 

zarurdir. Ushbu tadbirlar mamlakatimizning xalqaro maydonda turizm sohasidagi imidjini 

yuksaltirishda muhim ahamiyat kasb etadi. Xorijiy mamlakatlarda   Oʻzbekiston imidjining 

oʻlchov mezoni sifatida turizmning tutgan oʻrni va ahamiyati oshib bormoqda. Britaniyalik 

professor Sh.Akinerning fikriga koʻra, “turizm milliy imidjni rivojlantirish mumkin boʻlgan 

tarmoqlardan biri hisoblanadi. Chunki u xorijliklarni mahalliy aholi bilan toʻgʻridan-toʻgʻri 

aloqaga kiritadi. Natijada ana shu sayyohlar ongida ular tashrif buyurgan jamiyatlar haqida oʻz 

shaxsiy taassurotlarining shakllanishiga sabab boʻladi”. Britaniyalik olim S.Anholt fikriga koʻra, 

mamlakat imidjini mustahkamlash jarayonida ommaviy axborot vositalari bilan bir qatorda – 

boshqaruv, eksport, turizm, madaniyat va meros, investitsiya va immigratsiya, odamlar ham 

muhim rol oʻynaydi[9].  

Bugungi kunda Oʻzbekistonning xalqaro imidjini shakllantirishda turizm sohasida 

ommaviy kommunikatsiya vositalaridan tashqari turli xalqaro formatlarda ekologiya 

mavzularida oʻtkaziladigan tadbirlar muhim ahamiyatga egadir. 

Oʻzbekistonning ekoturizmni rivojlantirish sohasidagi yutuqlari haqida chet el ommaviy 

axborot vositalarida va mediamakonida muntazam maqolalar chop etish va videokontent 

uzatish, shuningdek, ekoturizmni rivojlantirish sohasida erishilayotgan yutuqlarni keng targʻib 

qilish uchun brifinglar, davra suhbatlari, konferensiya va seminarlar oʻtkazish kutilgan 

natijalarni beradi. Xalqaro maydonda Oʻzbekistonning ijobiy imidjini ilgari suradigan xorijiy 

PR-agentliklari, xalqaro axborot maydonida nufuzli va taʼsirga ega boʻlgan xorijiy ommaviy 

axborot vositalarida Oʻzbekistonning ekoturizm sohasidagi imkoniyatlari va yutuqlarini keng 

targʻib-tashviq etish mamlakatimizga keladigan turistlar sonining oshishiga ijobiy taʼsir 

koʻrsatadi. Oʻzbekiston Respublikasining xalqaro maydondagi imidjini mustahkamlashda 

Oʻzbekiston ommaviy axborot vositalarining xalqaro miqyosdagi aloqalari muhim oʻrin tutib, 

mamlakatimizning ekoturizm sohasidagi imkoniyatlarini targʻib etishda muhim ahamiyat kasb 

etadi.    

Oʻzbekistonning ijobiy imidjini faol ilgari surish mexanizmlari va vositalarining milliy 

turizm bilan bogʻliq jihatlarini oʻrganish, xalqaro maydonda ekoturizm sohasida PR-sheriklik 

loyihalarini amalga oshirish boʻyicha hamkorlik aloqalarini oʻrnatish bugungi kunda muhim 

ahamiyatga egadir.  

Oʻzbekiston oʻzining ijobiy imidjini shakllantirish uchun yetarli darajada kuch va 

salohiyatga ega boʻlib, ekoturizmni rivojlantirish ushbu sohadagi ijobiy imidjni shakllantirishga 

tizimli va kompleks yondashuvni talab etadi.  

Turizm ravnaqi uchun maxsus iqtisodiy hududlarni tuzish, turistik klasterlarni yaratish, 

sohaga strategik sheriklarni jalb qilish, sayyohlik infratuzilmasi va turizm sanoatini jadal 

rivojlantirish, hududlarning sayyohlik   salohiyatidan toʻliq va samarali foydalanish, milliy 

turistik mahsulotlarni ishlab chiqarish va uni jahon bozorlariga olib chiqish borasidagi 

faoliyatimizni jadal rivojlantiramiz[10], — deydi Shavkat Mirziyoyev. 

Oʻzbekistonda turizm industriyasini rivojlantirish bugungi kundagi dolzarb masala 

boʻlib, turizm industriyasini rivojlantirish turistik resurslardan unumli foydalanish va xizmat 

koʻrsatadigan infratuzilmani yuqori saviyaga olib chiqishni nazarda tutadi. Bu esa 

Oʻzbekistonning xalqaro imidjini yuksaltirishga xizmat qiladi. Turizm jamiyatning iqtisodiy, 

ijtimoiy-siyosiy va maʼnaviy hayot sohalariga taʼsir koʻrsatib, turizm natijasida mamlakatning 

ichki salohiyati namoyon etiladi, tarixiy tabiiy landshaft, ekoturizm, agroturizm, etnoturizm, 

diniy turizm marshrutlari ishlab chiqiladi.  

Oʻzbekistonda milliy turizmni rivojlantirishda turizm sohasida faoliyat olib borayotgan 

subyektlarning innovatsion va kreativ yondashuvi talab etilmoqda. Oʻzbekistonda zamonaviy 

turizm industriyasini shakllantirish uchun koʻplab imkoniyat va shart-sharoitlar yaratilib, 

sohani rivojlantirishga kompleks yondashilmoqda, respublikada koʻplab zamonaviy sayyohlik 

infratuzilma obyektlari shakllantirilmoqda, ekoturizmni rivojlantirishga eʼtibor 

kuchaytirilmoqda. Milliy turizmni rivojlantirishda, turizm infratuzilmasini shakllantirishda 

tadbirkorlar faolligini ragʻbatlantirishga ham katta eʼtibor qaratilmoqda. Bularning barchasi 

Oʻzbekistonda milliy turizmni tizimli va qonuniyatli jarayon sifatida oʻrganishni dolzarb masala 

sifatida kun tartibiga qoʻymoqda.  

Oʻzbekiston Respublikasida turizmni, shu bilan birgalikda ekologik turizmni 

rivojlantirishga oid bir necha prezident farmonlari va qarorlari qabul qilingan boʻlib, 2016 yil 2 

dekabrda Oʻzbekiston Prezidenti Shavkat Mirziyoyevning PF-4861-son “Oʻzbekiston 

Respublikasining turizm sohasini jadal rivojlantirishni taʼminlash chora-tadbirlari toʻgʻrisida”, 

2017 yil 5 dekabrda PF-5273-son ““Chorvoq” erkin turistik zonasini tashkil etish toʻgʻrisida”, 

2018 yil 3 fevralda PF-5326-son “Oʻzbekiston Respublikasi turizm salohiyatini rivojlantirish 

uchun qulay sharoitlar yaratish boʻyicha qoʻshimcha tashkiliy chora-tadbirlar toʻgʻrisida”, 2019 

yil 5 yanvarda PF-5611 “Oʻzbekiston Respublikasida turizmni jadal rivojlantirishga oid 

qoʻshimcha chora-tadbirlar toʻgʻrisida”gi Oʻzbekiston Respublikasi Prezidentining Farmonlari 

qabul qilindi. Oʻzbekiston Respublikasi Prezidentining 2019 yil 5 yanvardagi PF-5611 

Farmoniga ilova sifatida “2019-2025 yillarda Oʻzbekiston Respublikasida turizm sohasini 

rivojlantirish Konsepsiyasi” keltirilib, ushbu Konsepsiyaga koʻra Oʻzbekiston Respublikasining 

xilma-xil hamda yilning turli fasllarida jozibador va raqobatbardosh turistik mahsulotlari, shu 

jumladan mamlakat hududlarida tematik turistik zonalari va klasterlarni yaratish orqali hamda 

turizmning istiqbolli turlari (ziyorat, maʼrifiy, ekologik, etnografik, gastronomik, sport, 

davolovchi-sogʻlomlashtiruvchi, qishloq, sanoat, ishbilarmonlik va boshqalarni) hisobga olgan 

holda, yangi turizm dasturlarini ishlab chiqish[11], belgilandi.  

2019-2025 yillarda Oʻzbekiston Respublikasida turizm sohasini rivojlantirish 

Konsepsiyasini amalga oshirish boʻyicha 2019 yilga quyidagi chora-tadbirlar rejasi qabul 

qilindi. Ekologik turizmni amalga oshirish uchun yer maydonlarini aniqlagan holda davlat 

qoʻriqxonalarida muhofaza hududlarini tashkil qilish (Surxon va Kitob qoʻriqxonalari bundan 

mustasno), shuningdek, Zomin milliy tabiat bogʻini quyidagi hududlarga ajratish: qoʻriqxona 

hududi – qattiq qoʻriqlanadigan hudud, har qanday xoʻjalik, shu jumladan rekreatsiya 

faoliyatini yuritish taqiqlangan; rekreatsiya hududi – davomiy va qisqa muddatli dam olish 

uchun ajratilgan hudud boʻlib, sayyohlar tashrif buyurishi uchun zaruriy shart-sharoitlar 

yaratilgan holda ekskursiyalar va maʼrifiy turizm tashkil qilish nazarda tutiladi; kurort hudud 

– sanatoriya-sogʻlomlashtirish uchun moʻljallangan hudud; xoʻjalik yurituvidagi va boshqa 

hududlar. 

Turizmni rivojlantirish mumkin boʻlgan hududlar va obyektlarni xatlovdan oʻtkazish 

yakunlari asosida Aydarkoʻl (Jizzax va Navoiy viloyatlari), Toʻdakoʻl (Navoiy viloyati) va 

Uchqizil (Surxondaryo viloyati) koʻllari atrofida rekreatsiya turizmini rivojlantirishga 

qaratilgan chora-tadbirlar ishlab chiqish va amalga oshirish rejalashtirildi. Amalga 

oshirilayotgan ushbu tadbirlar Oʻzbekistonda ekologik turizmni rivojlantirish uchun katta 

imkoniyatlarni yaratib, xorijiy sayyohlarning ushbu hududlarga qiziqishini orttiradi. 

Bugungi kunda koʻpgina turizm turlari yiliga 5 foizga ortib borayotgan boʻlsa, ekoturizm 

yiliga oʻrtacha 20-30 foizga koʻpayib bormoqda. Ekoturizm turizmning yangi va yosh yoʻnalishi 

boʻlishiga qaramasdan, ommalashuvi boshqa turistik yoʻnalishlarga nisbatan 2-3 barobar tez 

sodir boʻlib, Oʻzbekistonning xalqaro maydonda imidjining yuksalishiga xizmat qilmoqda. 

Oʻzbekistonda 60 ta oʻrmon xoʻjaliklari va 400 dan ortiq tabiatning noyob yodgorliklari mavjud. 

Oʻzbekistonning har bir mintaqasining oʻziga xos salohiyati, sanʼati va madaniyati, osori-

atiqalari, milliy taomlari, qoʻriqxonalari, tabiati, flora va faunasi, ixtisoslashgan dehqonchiligi 

va bogʻdorchiligi, milliy urf-odatlari mavjud boʻlib, bulardan oqilona foydalanib turizmning 

ekologik yoʻnalishini rivojlantirish muhim ahamiyatga egadir. Ekoturizm insonning 

salomatligini tiklash, dam olish va mahalliy aholiga qoʻshimcha daromad olish imkoniyatini 

beruvchi sayohat turidir.  

Oʻzbekistonda ekoturizm xizmatlarini koʻrsatayotgan turoperatorlik firmalari asosan, 

Chimyon-Chorvoq rekreatsiya zonasi doirasida faoliyat koʻrsatib, Oʻzbekistonning Hisor, 

Bobotogʻ, Koʻhitangtogʻ (Surxondaryo), Chaqchar (Qashqadaryo), Nurota (Navoiy-Jizzax), Oloy 

(Fargʻona), Qurama, Chotqol (Namangan) togʻlari, Qizilqum choʻli, Orol dengizining qurigan 

tubi va qoldiq shoʻr koʻllar, Ustyurt platosi, Borsa kelmas shoʻrxogi, Mingbuloq botigʻi, 

Aydarkoʻl, Dengizkoʻl, Amudaryo va Sirdaryo sohilidagi toʻqaylar, Muruntov karyeri va 

tabiatning noyob yodgorliklari boʻylab mazmunli va maroqli ekoturlar tashkil qilish 

imkoniyatlari mavjuddir. Oʻzbekistonda Katta Chimyon, Zomin, Chotqol, Koʻksuv, Piskom, 

Turkiston, Hisor, Zarafshon, Oloy, Qurama, Nurota togʻlarida piyoda sayohat va alpinizmni 

tashkil etish shart-sharoitlari mavjud. Shuningdek, togʻlardan oqib tushuvchi koʻplab daryo va 

soylar (Ugam, Chotqol, Piskom, Koʻksuv, Toʻpolondaryo, Shoximardon, Sangzor, Zarafshon va 

boshqalar)da rafting turizmi va choʻmilish hududlarini tashkil qilish imkoniyatlari mavjud. 

Ekoturizm turlari asosan tabiat qoʻynida va geotizimlarda olib boriladi va ekoturlarning 

koʻpchiligi oʻzining ekstremal xususiyati bilan farqlanadi. Ekoturizmning foydali jihatlari 

shundan iboratki, tabiat bagʻriga sayohatga chiqqan kishining sogʻligi tiklanadi, fikri oshadi, 

dunyoqarashi ijobiy tomonga oʻzgaradi. Sayohatchi tabiat bagʻrida mazmunli, samarali dam 

oladigan boʻlsa, uning ish unumdorligi oshadi, mehnat faoliyatining foydali ish koeffitsienti 

yuqori boʻladi. Oʻzbekistonda zarur ekologik turizm infrastrukturasini shakllantirish uchun dor 

(osma) yoʻllarni, togʻ-changʻi koʻtargichlar, funikulyorlar va boshqa oʻxshash obyektlar va 

inshootlarni qurish, qayta taʼmirlash va jihozlash uchun asbob-uskunalar, mexanizmlar va 

ehtiyot qismlar, shuningdek, aerostatlar (havo sharlari), motorli qayiq va kvadratsikllar uchun 

belgilangan tartibda tasdiqlanadigan roʻyxatlarga koʻra bojxona toʻlovlari toʻlashdan ozod 

etilishi [12], belgilandi. 

Oʻzbekiston Respublikasi Tabiatni muhofaza qilish davlat qoʻmitasida “Tabiiy 

hududlarni muhofaza qilish boʻlimi” ochildi. Uning “Jayron ekomarkazi”da 27300 gektarli milliy 

tabiiy bogʻni tashkil etish masalasi qoʻyildi. Ekomarkazda ekoturizmni rivojlantirish uchun 

Markaziy Osiyoda kam uchraydigan noyob juft tuyoqli hayvonlarni (Jayron, Buxoro qoʻyi, 

Buxoro bugʻusi, Morhur) saqlash va koʻpaytirish borasida ilmiy-iqtisodiy asoslangan loyiha 

tuzish ishlarini boshlab yubordi. Qoʻmita 2006 yil Jizzax shahridan 65 km shimoli-gʻarbida 

joylashgan Aydar-Arnasoy koʻllar tizimida ekoturizmning baliq ovlash turlari oʻtkazish uchun 

xalqaro talablarga javob bera oladigan mehmonxonani qurib bitkazdi. Surxondaryo viloyatida 

esa Jarqoʻrgʻon tumani (Termiz shahridan 30 km shimoli-sharqda) 1034 gektarli “Oq tepa” 

tabiat bogʻi ishga tushirilmoqda. Oʻzbekistonda ekoturizm bilan shugʻullanayotgan “Ekosan-

tur”, “Elena-tur”, “Malik-rabot” kabi oʻnlab kichik va oʻrta biznes firmalari tashkil etildi va faol 

harakat qilmoqdalar. Oʻzbekistonda 8000 dan ortiq tabiiy yodgorliklar, 38 mln. gektardan ortiq 

ovchilik – baliqchilik yerlari, Oʻzbekiston Respublikasi Qizil kitobiga kirgan oʻtxoʻr 

hayvonlarning 24 turi, qushlarning 48 turi, sudralib yuruvchilarning 10 turi, baliqlarning 18 

turi, 78 turdagi umurtqasizlar, oʻsimliklarning 270 turi mavjud boʻlib, respublikamizda alohida 

muhofaza etilayotgan tabiiy hududlardan maydoni 2164 kilometr kvadratni tashkil etgan 9 ta 

davlat qoʻriqxonasi, 6061 kilometr kvadrat maydondagi 2 ta milliy bogʻ, noyob turlarga kiruvchi 

hayvonlarni koʻpaytirish Respublika jayron ekomarkazi, 12186 kilometr kvadrat maydonda 11 

ta davlat buyurtma qoʻriqxonalari mavjud. Bularning hammasi 20520 kilometr kvadrat yoki 

Oʻzbekistonning 5,2 % hududini tashkil etadi[13].  

Oʻzbekistonda ekoturizmni rivojlantirish ekoturistik fan, taʼlim, tarbiya va targʻibotni 

kuchaytirish asosida amalga oshiriladi. Buning uchun aholining ekologik ongi va madaniyatini 

yuksaltirish uchun ommaviy axborot vositalarida, internetda ekoturizmga bagʻishlangan 

maʼlumotlarni kengroq berib borish, ekoturizmga bagʻishlangan ilmiy-ommabop, ommabop 

nashrlarni yanada koʻpaytirish zarurdir. Ekoturizmni rivojlantirishni tizimli tarzda yoʻlga 

qoʻyish, zarur infratuzilmani shakllantirish, turistik-rekreatsion erkin iqtisodiy zonalarni 

tashkil qilishda innovatsion klasterlarni tashkil etish va faoliyatini kengaytirish talab etiladi. 

Shunday tadbirlarni amalga oshirish Oʻzbekistonning xalqaro maydonda turizm sohasidagi 

imidjining oshishiga, chet ellik sayyohlarning mamlakatimiz ekoturistik imkoniyatlariga 

qiziqishining kuchayishiga olib keladi. 

 

 

 

 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 11 (3)-2023 

 

260 

Адабиётлар/Литература/References: 

 

1. Mirziyoyev Sh.M. Xalqimizning roziligi bizning faoliyatimizga berilgan eng oliy bahodir. 2-

jild, Toshkent, O‘zbekiston, 2018 yil, 128-129 betlar. 

2. Xashimov Sh.J., Abduvohidov S.A. O‘zbekistonda turistik klasterlar va ularning ijtimoiy-

falsafiy masalalari. //  “O‘zbekistonda turizm sohasini rivojlantirishda tabiiy va etnografik 

resurslardan samarali foydalanish muammolari” mavzusidagi xalqaro ilmiy-amaliy 

konferensiyasi materiallari. (2019 yil 13-14 noyabr). Samarqand 2019 yil, 220 bet. 

3. Porter M. Konkurensiya.  Perevod s angliyskogo. M.,Izdatelskiy dom «Vilyams», 2005, s. 

256.  

4. https: // kun. Uz / news / 2018 / 09 / 01 / Jizzaxda-Yellouston-milliy bog’i-kabi-loyiha-

amalga-oshiriladi. 

5. https://lex.uz/docs/5841063 

6. https://www.xabar.uz/jamiyat/shavkat-mirziyoyevning-oliy-majlis-va-o’zbekiston-

xalqiga-murojaatnomasi. 

7. Mirziyoyev Sh.M. Milliy tiklanishdan – milliy yuksalish sari. 4-jild, Toshkent, O‘zbekiston 

2020 yil, 300 bet. 

8. Mirziyoyev Sh.M. Xalqimizning roziligi bizning faoliyatimizga berilgan eng oliy bahodir. 2-

jild. Toshkent, O‘zbekiston 2018 yil, 287-288 betlar. 

9. https://beruniyalimov.uz/archives/986, 172 bet. 

10. Mirziyoyev Sh.M. Yangi O‘zbekiston strategiyasi. Toshkent, O‘zbekiston, 2021 yil, 172 bet. 

11. O‘zbekiston Respublikasi Prezidentining 2019 yil 5 yanvardagi PF-5611 Farmoniga 1-ilova. 

“2019-2025 yillarda O‘zbekiston Respublikasida turizm sohasini rivojlantirish 

Konsepsiyasi”. www. uza. Uz / oz / documents /sdfscxzcxcvxv? 

ELEMENT_CODE=sdfscxzcxcvxv& SECTION_CODE=documents&print=Y 

12. O‘zbekiston Respublikasi Prezidentining Farmoni. O‘zbekiston Respublikasi turizm 

salohiyatini rivojlantirish uchun qulay sharoitlar yaratish bo‘yicha qo‘shimcha tashkiliy 

chora-tadbirlar to‘g‘risida. www. lex/ uz / docs / 3548467. 

13. eco.Uz/uz/kutubkhona/ foydali-adabiyotlar/ 346-ekoturizm-va-O’zbekistonda-uning-

kelajak-istiqbollari. 

https://lex.uz/docs/5841063
https://www.xabar.uz/jamiyat/shavkat-mirziyoyevning-oliy-majlis-va-o’zbekiston-xalqiga-murojaatnomasi
https://www.xabar.uz/jamiyat/shavkat-mirziyoyevning-oliy-majlis-va-o’zbekiston-xalqiga-murojaatnomasi


526 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
 

№ 11 (3) – 2023 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 
 

ACTUAL PROBLEMS OF HUMANITIES AND SOCIAL SCIENCES 

 
 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

 

 

  ISSN: 2181-1342 (Online) 

 Сайт: https://scienceproblems.uz 

 DOI: 10.47390/SP1342V3I11Y2023 
 

mailto:scienceproblems.uz@gmail.com
https://scienceproblems.uz/

